
ՄԿՐՏԻՉ ՄԱՐԿՈՍԵԱՆ 

Ծնած է Տիգրանակերտի Խանչէբէք (Կեավուր թաղ) 
թաղին մէջ, 23 դեկտեմբեր 1938-ին։  Նախնական ուսու-
մը տեղւոյն Սիւլէյման Նազիֆ եւ Զիա Կէօքալփ պե-
տական վարժարաններուն մէջ ստանալէ ետք, եկած է 
Ստանպուլ, ուր ուսանած է Պէզճեան, իսկ ապա Կեդրո-
նական վարժարաններու մէջ: Բարձրագոյն կրթութիւնը 
ստացած է Ստանպուլի համալսարանի փիլիսոփայու-
թեան ճիւղէն։ Գարակէօզեան որբանոցին մէջ հսկիչ-ու-
սուցիչ եղած շրջանին, բանաստեղծ ընկերոջ՝ Վարդերես 
Գարակէօզեանի հետ եօթը թիւ հրատարակած է «Թօ» 
ամսաթերթը։ 1966-1972 թթ. վարած է Սկիւտարի Ս. Խաչ 
Դպրեվանքի տնօրէնութիւնը եւ դասաւանդած է հա-
յերէն, փիլիսափայութիւն: Յետոյ ասպարէզը թողած 
ու զբաղած է առեւտուրով՝ չդադրեցնելով սակայն 
գրական աշխատանքները: Հայերէն ու թրքերէն յօ-
դուածներով ու գեղարուեստական գործերով կ՚աշխա-
տակցի Թուրքիոյ մամուլին։ «Մարմարա» օրաթերթի 
մէջ հրատարակուած պատմուածքներուն մէկ մասը 
հրատարակուած է «Մեր այդ կողմերը» խորագրով, 
իբրեւ հեղինակի առաջին գիրքը (1984), զոր 1994-ին 
«Արաս» դարձեալ հրատարակած է: Այս գիրքը արժա-
նացած է Փարիզի «Էլիզ Գավուքճեան» գրական մրցա-
նակին (1988):

1993-ին բարեկամ ու աշակերտներու՝ Եդուարդ-
Փայլինէ Թովմասեան ամոլի, Հրանդ Տինքի եւ եղբօր՝ 
Արտաշէս Մարկոսեանի հետ հիմնեց «Արաս» հրատա-

րակչութիւնը: «Մեր այդ կողմերը» գիրքի թրքերէն հը-
րատարակութիւնը նախ կատարուեցաւ «Կեավուր մա-
հալլէսի» անունով, «Պէպէքուս» հրատարակչատունէն 
(1992), յետոյ «Արաս»էն: Աւելի վերջ հրատարակեց 
«Սէօյլէ Մարկոս Նէրէլիսէն» (1995), «Պիլէթիմիզ Իս-
թանպուլա Քէսիլտի» (1998) հատորները: 1999-ին լոյս 
տեսաւ երկրորդ հայերէն գիրքը՝ «Տիգրիսի ափերէն»ը։ 
«Կեավուր մահալլէսի» թրքերէնէ թարգմանուեցաւ քրտե-
րէնի՝ «Լը պա մէ, լը վան տերան» («Մեր այդ կողմերը») 
վերնագրով, «Ավեստա» հրատարակչատան կողմէ (1999): 
2018-ին «Արաս» այս գիրքը դարձեալ հրատարակեց 
Taxa Filla («Թախա Ֆըլլա») անունով: Թրքերէնով գրի 
առած «Թէսպիհ Թանէլէրի» («Համրիչի հատիկներ») 
վէպը ստեղծեց մեծ հետաքրքրութիւն (2006):

«Կեավուր մահալլէսի»ն 2011-ին ամփոփուեցաւ թըր-
քերէն, հայերէն եւ քրտերէն եռալեզու հատորի մը մէջ: 
2016-ին վերջին գիրքը հրատարակուեցաւ «Թանրընըն 
Սէյիր Տէֆթէրի» («Աստուծոյ նաւատոմարը») անունով: 
«Կեավուր մահալլէսի» 2017-ին Լոնտոնի «Կոմիտաս» 
հիմնարկի եւ «Արաս»ի գործակցութեամբ անգլերէն ալ 
հրատարակուեցաւ:

Հեղինակի 80-ամեակին առթիւ բոլոր գործերը ի մի 
հաւաքուեցան գիրքի մը մէջ՝ «Ֆըլլանամէ» խորագրով 
2018-ին:

Նոյն տարին Եուսուֆ Քենան Պէյսիւլէն վաւերագրեց 
Մկրտիչ Մարկոսեանի կեանքը՝ պատրաստելով DVD 
սկաւառակ մը:

Տարիներ շարունակ զանազան թերթերու մէջ գրի 
առած յօդուածները հրատարակուեցան առանձին գիր-
քերով: «Էվրէնսէլ»ի գրութիւնները «Քիրվէմէ մէքթուպ-
լար» խորագիրով նախ 2006-ին Տիգրանակերտի մէջ 
հրատարակուեցաւ «Լիս» հրատարակչատան, իսկ յե-

տոյ 2011-ին «Արաս»ի կողմէ: 1996-1999 տարիներու 
միջեւ «Ակօս» շաբաթաթերթի մէջ երեւցած յօդուածնե-
րէն ընտրանի մը՝ «Զուրնա» անունով, լոյս տեսաւ 2009-
ին: Դարձեալ «Էվրէնսէլ»ի գրութիւնները «Պէլկէ» 
հրատարկչատան կողմէ հրատարակուեցան «Չէնկէլլի 
իյնէ» անունով, 1999-ին: Յետոյ «Արաս»ի կողմէ, 2010-
ին:

«Ենի Եիւզյըլ» եւ «Ենի Կինտէմ»ի յօդուածները 2010-
ին հրատարակուեցան «Քիւրտան» անունով: Քրտական 
հարցին առնչուած գրութիւնները հաւաքուեցան 
«Մէմլէքէթ մեսելեսի» վերնագիրով, 2019-ին: 2022-ին 
Մարսէյլի Editions Parantheses հրատարակչատունը ֆը-
րանսերէնով հրատարակեց հեղինակի պատմուածքնե-
րը՝ Sur les du Tigre վերնագրով:

Թուրքիոյ մէջ, Յակոբ Մնձուրիէն ետք, հայալեզու 
գաւառական գրականութեան վերջին ներկայացուցիչն 
էր Մարկոսեան, որու մահը վերջ դրաւ նաեւ գրական 
այս ուղղութեան: Մարկոսեան մահացաւ 2 ապրիլ 2022-
ին ու թաղուեցաւ Շիշլիի ազգային գերեզմանատան 
մտաւորականաց թաղը:



Լիւսին պաճօ եւ Մկրտիչ Մարկոսեան.
յիշատակ՝ հեղինակի Տիարպաքըր այցելութենէն։

ՁՕՆ

Լիւսիէ պաճոյին, որ վերջին շառաւիղն էր այն «օրհնեալ» 

պաճօներուն, «որոնք զմեզ սնուցին» մեր մայրենիով՝ Տիգրա-

նակերտի բարբառով։ Լիւսիէ պաճօն մինչեւ իր վերջին 

օրերը չբաժնուեցաւ Տիարպաքըրէն, ապրեցաւ Ս. Կիրակոս 

եկեղեցւոյ բակին մէջ։ Օր մը ծանր հիւանդ վիճակով փոխա-

դրուեցաւ Ստանպուլ՝ Ս. Փրկիչ Ազգային հիւանդանոց, ուր 

տասնեօթը օր վերջ հոգին աւանդեց 1996-ի ապրիլի 2-ին։ Ան 

հիմա  կը հանգչի Հալըճըօղլուի հայոց գերեզմանատունը՝ 

հանդիպակաց երբեմնի Ս. Ստեփանոս եկեղեցւոյ, Գալֆաեան 

Տան եւ գիշերօթիկ Ներսէսեան վարժարանի շէնքերու, որոնք 

փլուզումի ենթարկուեցան եօթանասուններու սկիզբը, շրջա-

նային ճանապարհաշինութեան պատճառով։ Գոնէ այս տողե-

րուն մէջ թող յիշուի ան, եթէ օր մը անհետանան այն 

անցորդներն ալ, որոնք չեն մոռնար «օղորմի էրթէ հոգուն» 

մը արտասանել այդ արագընթաց երթեւեկին մէջ, երբ քովէն 

կ՚անցնին Հալըճըօղլուի գերեզմանատան։

ՕՍԿԵՐԻՉ ՍԵՐՈԲԸ

Գառնոյի խրապային՝ այսինքն Գառնոյի աւերակ 
տան ընդարձակ պարտէզին անմիջապէս կից էր Լուսիէ 
պաճոյենց փոքր խրճիթը։

Այդ առաւօտ երբ Գառնոյենց էշը ամէն ատենուան 
պէս զռաց, Լուսիէ պաճօն հասկցաւ թէ առտուան ժամը 
վեցն էր։ Լուսիէ պաճօն փորձով գիտէր նաեւ, թէ երբ 
իշուն նոյն ժամուն զռալը վերջանար, անոր անմիջա-
պէս պիտի յաջորդէր Գառնոյի ծերացած եւ տեղ-տեղ 
ալ կուրծքի փետուրները թափած դեղին կտուցով աք-
լորին աղօթքը՝ «Առաւօտ լուսոյ»ն։

Առտուան այս սովորական փոխասացութենէն յետոյ 
Լուսիէ պաճօն նոյնպէս գիտէր, թէ ամառուան այս օրն 
ալ նախորդներուն պէս պիտի ըլլար շատ տաք, նոյնիսկ 
կիզիչ, քանի որ արեւուն առաջին ճառագայթները ար-
դէն կանուխէն եկած ու իրենց նշոյլները սփռած էին 
տան հէվշին՝ այսինքն բակին մէջ։

Լուսիէ պաճոյի էրիկը առաւօտեան այս փոխասացած-
ները դեռ չիմացած, շատ աւելի կանուխէն ելած, շալ-

վարը ոտքին անցուցած, գործի գացած էր, այնպէս 
ինչպէս սովոր էր ընել Աստուծոյ ամէն օրը։ Լուսիէ պա-
ճոյի ամուսինը՝ Մշեկ Սերգիսը, արդէն շատ անգամ ճամ-
բան կարծես մասնաւոր ժամադրութիւն մը ունէր Տէր 
Արսէնի հետ եւ երկուքը միասին քալելով գրեթէ ամէն 
օր միասին կը բանային Սուրբ Կիրակոս եկեղեցին։ 
Մշեկ Սերգիս եկեղեցի, կամ իր լեզուով եթէ ըսենք, 
ժեմ կը մտնէր, երկու անգամ՝ երկու հեղ «Հայմերկին» 
կ՚ըսէր. առաջին «Հայմերկին»ը իր ընտանիքին եւ իր 
գործի յաջողութեան, իսկ երկրորդը՝ «ըմմուն էշխըրքի 
հայերուն հըմեր...», համայն աշխարհի հայութեան...։

Լուսիէ պաճոյի աղջիկները գետինը փռուած անկող-
նին մէջ քով-քովի շարուած, իրարու փաթթուած, աւելի 
ճիշդը՝ գիրկընդխառն, խոր քունի մէջ կը քնանային։ 
Նոյնպէս խոր քունի մէջն էր երախայ Սերոբը՝ պատէն 
կախուած լաթէ կեճօրենին մէջ։ Լուսիէ պաճօն կէս 
քուն-կէս արթուն՝ անկողնին մէջ կը խորհէր, թէ այդ 
օր ինչեր պիտի ընէր. քանի որ այդ օրը մասնաւորաբար 
իրեն համար սովորական օր մը չէր։ Ուրեմն ժամանակը 
շատոնց եկած, նոյնիսկ անցած էր, որպէսզի անկողնէն 
ելլէր, ծուլութեան վերջ տար ու գործի լծուէր։ Գործերուն 
մէկ մասը արդէն օր առաջ կարգադրած, կարգի դրած 
էր, նախ՝ աղջիկները ղրկելով բոլոր ազգականներուն, 
դուռ-դրացիներուն եւ պատուիրելով անոնց զատ-զատ.

-Էսթեր պաճոյին ըսեցէ՛ք, վեղը միր Սերոբին ակռա-
հետիկը մըն էնինք, մըզի հրեմմեցէ՛ք։

-Վեղը Սերոբին ակռահետիկը իկէ. մեմըս ըսեց՝ մը-
զի էկէ՛ք, Խեթուն պաճօ։

Աղջիկները դուռ-դուռ, ազգական-ազգական պըտ-
տելով հրաւիրած էին բոլոր պաճօները, այնպէս՝ ինչ-
պէս իրենց մայրը պատուիրած էր։ Յետոյ ալ եկած ու 
արդիւնքը հաղորդած էին, թէ

-Մեմէ՛, Սենեմ պաճօն հիւենտ է, մըն չիգէ։
Հիւանդութիւն է, կը պատահի...
-Մեմէ՛, Սարիկ պաճօն տունը չէր։
Ով գիտէ որու տունը գացեր էր իր հարսը քաշքշելու...
-Մեմէ՛, էմմէս վեղը կննուխ մըն իգէ։
Անշո՛ւշտ թէ առտու կանուխ պիտի գայ. էհ, էմմէ 

ըլլալ, հօրքուր ըլլալ, արդէն այդպէս կը պարտադրէ...
Լուսիէ պաճօն երբ Գառնոյի խրապայէն երկրորդ ան-

գամ իշուն զռալը իմացաւ, անմիջապէս անկողնէն դուրս 
ցատկեց. եթէ քիչ մըն ալ տնտնար, յայտնի էր թէ պիտի 
ուշանար։ Իսկոյն փոքր սենեակին դուռը բացաւ, հէվշը՝ 
բակը ելաւ։ Նռնենիի շիւղերուն, կանանչ տերեւներուն 
մէջ պահուըտած ճնճղուկներու ուրախ ճռուողիւնը Լու-
սիէ պաճոյին տարօրինակ ուրախութիւն մը պատճա-
ռեց։ Ինքն ալ այսօր ճնճղուկներու պէս զուարթ էր։ 
Չորրորդ զաւկին, մանաւանդ առաջին մանչ զաւկին 
ակռահատիկի արարողութիւնը պիտի ընէին։ Ուրախու-
թեան անուշ յուզում մը եկած ու պատած էր ամբողջ 
մարմինը։ Ինքն ալ թռչուններու պէս, սոխակներու պէս 
գեղգեղելու փափաքը ունեցաւ։

Ջրհանով ջուր քաշեց, երեսը լուաց, մազերը թրջեց, 
սենեակ վերադարձաւ։ Տղաքը խոր քունի մէջ էին դեռ։ 
Ժամանակը կը յառաջանար, այլեւս պէտք էր զանոնք 
արթնցնել։ Հիմա ազգականները, դուռ-դրացի ուր որ է 
պիտի գային։ Մշտելով տղաքը արթնցուց։ Մեծ աղջկան՝ 
Ազնիւին ձայնեց.

-Էզնօ՛, Էզնօ՛, էղջի էլիր, էլիր օրը իրկուն էղեւ. էլիր 
գնէ շուկէ, քիլօ մի գունեւուր շեքէր առ։

Լուսիէ պաճօ շուտով, ճարպիկութեամբ գործերը 
կարգի կը դնէր։ Նախ մեծ աղջիկը՝ Ազնիւը շուկայ ղըր-
կեց որպէսզի ցորենի հատիկներուն մէջ խառնուելիք 
գունաւոր փոքր շաքարներ գնէր. իսկ ինք արդէն հէպէ-

